Зөфәр Рамеев Район туган якны өйрәнү музеенда булып ките

16.07.2018
14 июль көнне якташыбыз, Татарстан Республикасының атказанган фән эшлеклесе, филология фәннәре докторы, профессор Татарстан Фәннәр академиясенең Г.Ибраһимов исемендәге Тел, әдәбият һәм сәнгать институты баш фәнни хезмәткәре Зөфәр Зәйнелгабидин улы Рәмиев үзенең 80 яшьлек юбилее уңаеннан туган ягына кайтты. Күренекле якташыбызны райныбызның Туган якны өйрәнү музеенда каршы алдылар. Зөфәр ага туган ягына үзе генә түгел, ә балалары, оныклары һәм күпсанлы туганнары белән кайткан иде. 

Музей директоры Рәсимә Идиятова алар өчен туган төбәкнең үткән тарыихын, бүгенгесен [image: image2.jpg]


туплаган музей буйлап экскурсия үткәрде. Музейда Зөфәр агага багышланган экспонатлар да бар. Кунаклар зур кызыксыну белән һәр экспозиция белән таныштылар, Рәсимә Рәис кызының тарихи вакыйгалар турында сөйләгәнен игътибар белән тыңладылар.

Туган көн бүләге итеп Зөфәр Рамеевка Кама Тамагы муниципаль район башлыгы Павел Лохановның рәхмәт хаты тапшырылды. Күренекле якташыбыз үз чиратында хөрмәт йөзеннән музейга үзе тарафыннан редакцияләнгән Габдулла Тукай энциклопедиясен һәм үзенең тормыш юлы һәм фәнни  эшчәнлеге тупланган хезмәтен бүләк итте. 

Кунаклар әлеге очрашудан бик канәгать калуларын әйтте. “Әлеге очрашу икеләтә кыйммәтле”, – дип белдерде Зөфәр ага үзе. – Туган як тарихы белән үзем берникадәр таныш булсам да, әлеге мәгълуматны менә минем тамырым булган яшьләргә таныштыру, бәһаләп бетергесез. Чөнки гомер буе туган ягым белән горурланып яшәдем. Хәзер бу очрашудан соң, әлеге хисләрне яшьләргә дә мирас итеп калдырырга була”, – диде ул.
Аннары кунаклар Зөфәр аганың туган авылы булган Уразлино (халык телендә Иске Каратай) авылына юл алды. Әле аларны анда тагын да мавыктыргыч очрашулар көтә.

